Неделя пятая по Пасце.


Самаряныни.


На велицей вечерни,


поставим стихов 10. И поем стихиры воскресны 3, и восточну 1. И Преполовению подобны 3. И самаряныни самогласны 3.


Стихиры воскресны, глас 4:


Животворящему Твоему кресту, непрестанно кланяющеся, Христе Боже, тридневное Воскресение Твое славим. тем бо обновил еси истлевшее человеческое естество, Всесильне, и иже на Небеса восход обновил еси нам, яко един Благ и Человеколюбец.


Древа преслушания запрещение разрешил еси, Спасе, на древе крестнем волею пригвоздився, и во ад сошед Сильне, смертныя узы яко Бог растерзал еси. Темже кланяемся еже из мертвых Твоему Воскресению, радостию вопиюще: Всесильне Господи, слава Тебе.


Врата адова сокрушил еси, Господи, и Твоею смертию смертное царство разрушил еси, род же человеческий от тления свободил еси, живот и нетление мiру даровав, и велию милость.


Ина стихира, восточна.


Приидите воспоим людие Спасово тридневное Востание, имже избавихомся адовых нерешимых уз, и нетление и жизнь вси восприяхом, зовуще: распныйся и погребыйся, и воскресый, спаси ны Воскресением Твоим, едине Человеколюбче.


И стихиры Преполовения 3, глас тойже.


Подобен: Господи, возшед на крест:


Наста Преполовение дней от Спасительнаго начинаемых Возстания, Пятдесятницею же Божественною печатаемое, и светится, светлости обоюду имущее и соединяющее обоя, и приити славе предъявляющее, Владычняго Вознесения предпочитает.


Слыша и возвеселися Сион, благовестившуся Христову Воскресению, вернии же его сынове возрадовашася, сего видевше, омывающа духом скверну христоубийства, готовится, торжествующе, обоих веселое Преполовение.


Приближися Божественнаго изобильное излитие на всех якоже написася, Духа: Предъузаконение проповедует преполовившееся, по Христове смерти, и погребении, и Воскресении, от Него данну сущу учеником неложному обещанию Утешителево показующу явление.


И самаряныни самогласны 3, глас 1:


На источник пришел еси, Источниче чудес, в шестый час, Евин уловити плод: Ева бо в той изыде из рая, прелестию змиевою. Приближибося самаряныня почерпсти воду, юже видев рече Спас: даждь ми воду пити, и Аз воды текущия насыщу тя. И во град текши целомудренная, народом возвести абие: приидите видите Христа Господа, Спаса душ наших.


Глас 2:


На студенец яко прииде Господь, самаряныня моляше Благоутробнаго: подаждь ми воду веры, и прииму купельныя воды, радование и избавление. Животодавче Господи, слава Тебе.


Собезначальниый и Присносущный Сын и Слово Отчее, на источник прииде, Источник исцелений, и жена от Самарии прииде почерпсти воду, яже видев рече Спас: даждь ми воду пити, и шедши пригласи твоего мужа. Она же яко человеку глаголющи, а не Богу, утаити тщашеся, глаголаше: не имам мужа. И Учитель к ней: истину рекла еси, не имам мужа: пять бо имела еси, и егоже имаши, несть твой муж. Она же о глаголе удивишися, и во град текши, народом вопияше, глаголюще: приидите видите Христа, Иже дарует мiрови велию милость.


Слава, глас 6:


При студенце Иаковли обрет Иисус самаряныню, просит воду от нея, облаками покрывяй землю. О чудесе! Иже херувимы носимый, блуднице жене беседоваше, воды прося, Иже на водах землю повесивый, воды иский, Иже источники и езера вод изливаяй, хотя привлещи сию воистинну, уловляему от сопостата врага, и напоити ю водою живою, палимую в безместиих люте, яко Един Благоутробный и Человеколюбец.


И ныне, Богородичен, глас 4:


Иже Тебе ради Богоотец пророк Давид песненно о Тебе провозгласи величия Тебе сотворшему, предста Царица одесную Тебе, Тя бо Матерь, Ходатаицу живота показа, без отца из Тебе вочеловечитися благоволивый Бог, да Свой паки обновит образ, истлевший страстьми, и заблудшее горохищное обрет овча, на рамо восприим, ко Отцу принесет, и Своему хотению, с Небесными совокупит Силами, и спасет, Богородице, мiр  Христос, имеяй велию и богатую милость.


Вход. Прокимен дне. На литии стихира храма.


Слава, и ныне, глас 3:


Да радуется днесь светло небо и земля, зане Христос явися воплощаемь яко Человек, да Адама измет от клятвы всеродныя, и удивляется чудесы в Самарию пришед: жене же предста воды прося, облаки водами одеваяй. Темже вси вернии покланяемся нас ради волею Обнищавшему, благоутробным Советом.


На стиховне стихира воскресна, глас 4:


Господи, возшед на крест, прадеднюю нашу клятву потребил еси, и сошед во ад, яже от века узники свободил еси, нетление даруя человеческому роду. Сего ради поюще, славим животворящее и спасительное Твое Востание.


И прочая стихиры Пасце с припевы их.


Слава, глас 8:


Егда явился еси во плоти Христе Боже, за неизреченное смотрение, слышавши самаряныня слово Тебе Человеколюбца, остави почерпало у студенца, и тече глаголющи сущым во граде: приидите видите Сердцеведца, еда Сей есть чаемый Христос, имеяй велию милость?


И ныне, Воскресения день:


И прочая вся, яко предписася в прочиих неделях.


Отпустительный тропарь, глас 4:


Светлую Воскресения:


Слава и ныне, праздника, глас 8:


Преполовившуся празднику, жаждущую душу мою благочестия напой водами, яко всем, Спасе, возопил еси, жаждай да грядет ко Мне и да пиет: Источниче жизни нашея, Христе Боже, слава Тебе.


Аще несть бдения, на полунощнице канон Святей и Животворящей Троице, во Октоихе, гласа 4-го.


Таже Достойно есть: и прочая.


На утрени.


На Бог Господь, тропарь воскресен, дважды, глас 4:


Светлую воскресения:


И праздника: Преполовившуся празднику: единощи.


Таже обычное стихословие.


По 1-м стихословии седален, глас 4:


Воззревше на гробный вход, и пламене ангельскаго не терпяще мvроносицы, с трепетом дивляхуся глаголюще: еда украдеся, Отверзый разбойнику рай? Еда ли воста, Иже и прежде страсти прововедавый Востание? Воистинну воскресе Христос, сущым во аде подая живот и Воскресение.


Стих: Воскресни Господи Боже мой:


Подобен: Скоро предвари:


Воскресл еси яко Безсмертный, от гроба Спасе, совоздвигл еси мiр Твой силою Твоею Христе Боже наш, сокрушил еси в крепости смерти державу, показал еси Милостиве Воскресение всем. Темже Тя и славим Едине Человеколюбче.


Слава и ныне, Богородичен:


Еже от века утаенное:


По 2-м стихословии седален, глас 4:


Подобен: Удивися Иосиф:


С горних высот сшед Гавриил, и каменю приступль, идеже Камень жизни, белоносяй взываше к плачущым: престаните вы от рыдания вопля, имеющыя и ныне милостивное: Егоже бо ищете плачуще, дерзайте, яко воистинну востал есть. Темже возопийте апостолом, яко воскресе Господь.


Стих: Исповемся Тебе Господи всем сердцем моим:


Вольным Твоим советом крест претерпел еси Спасе, и во гробе новем положиша Тя человецы смертнии, словом концы Составльшаго. Темже связан бысть чуждий, смерть люто пленяшеся, и сущии во аде вси взываху живоносному Востанию Твоему: Христос воскресе, Жизнодавец пребываяй во веки.


Слава и ныне: Богородичен, самогласен:


Удивися Иосиф, еже паче естества зря, и внимше мыслию иже на руно дождь, в безсеменном зачатии Твоем, Богородице, купину огнем неопалимую, жезл Ааронов прозябший, и свидетельствуя обручник Твой и хранитель, священником взываше: Дева раждает и по Рождестве паки Девою пребывает.


Таже чтение в толковании Евангелиа Иоанна: слово 31, 32, 33 и 34.


По Блажени непорочнии: глаголем тропари воскресны: Благословен еси Господи: во глас 5. Ангельский собор: и прочее.


И абие ипакои, глас 4:


Яже Твоего преславнаго Востания, предтекшыя мvроносицы, апостолом проповедаху Христе, яко воскресл еси яко Бог, подаяй мiрови велию милость.


И абие степенны, глас 4.


Антифон 1:


От юности моея мнози борют мя страсти, но Сам мя заступи и спаси Спасе мой.


Ненавидящии Сиона, посрамитеся от Господа: яко трава бо огнем будите изсохше.


Слава: Святым Духом всяка душа живится, и чистотою возвышается, светлеется Троическим единством священнотайне.


И ныне, тойже.


Антифон 2:


Воззвах Тебе Господи тепле из глубины души моея, и мне да будут на послушание Божественная Твоя ушеса.


На Господа надежду всяк кто стяжав, вышший есть всех скорбящих.


Слава: Святым Духом точатся благодатныя струи, напаяюще всяку тварь ко оживлению.


И ныне, тойже.


Антифон 3:


Сердце мое к Тебе, Слове, да возвысится, и да ничтоже усладит мя от мiрских красот на слабость.


К матере своей якоже имать кто любовь, ко Господу тепльше люблением должни есмы.


Слава: Святым Духом, боговедения богатство, зрения и премудрости: вся бо в Сем Отеческая веления Слово открывает.


И ныне, тойже.


Прокимен, глас 4: Воскресни, Господи, помози нам и избави нас Имене Твоего ради.


Стих: Боже, ушима нашима услышахом, и отцы наша возвестиша нам.


Таже: Всякое дыхание да хвалит Господа.


Стих: Хвалите Бога во святых Его.


Евангелие от Иоанна утреннее 7: Во едину от суббот:


Воскресение Христово: трижды.


Псалом 50. И прочее.


Таже каноны: Пасце со ирмосы и Богородичны на 6: Преполовению на 4: и самаряныни на 4.


Катавасия: Воскресения день:


Канон Пасце, глас 1.


Песнь 1.


Ирмос: Воскресения день:


Другий канон Преполовению. Глас 8.


Творение Андреа Критскаго.


Песнь 1.


Ирмос: Море огустил еси:


Языцы восплещите, евреи восплачите, Животодавец бо Христос, узы адовы расторже, и мертвыя воскреси, и недуги исцели словом: сей есть Бог наш, Давый жизнь верующим во Имя Его.


Чудо показал еси, воду в вино прешедшую, во Египте реки преложивый Владыко в кровь, и мертвыя воскресил еси, знамение сие второе скончав. Слава Спасе, несказанному Твоему совету: слава истощанию Твоему, имже обновил еси нас.


Струя приснотекущая сый Господи жизни истинныя, Ты еси Воскресение наше, хотя трудился еси Спасе мой, и волею вжадался еси, законом естества повинуяся, и в Сихарь шед плотию, воды просил еси у самаряныни пити.


Богородичен: Едина вместила еси Зиждителя Твоего, Богородительнице, во чреве, и плотию родила еси Неизреченнаго, и Дева пребыла еси, ничтоже девству осквернившуся. Сего Чистая яко Сына Твоего и Бога, непрестанно моли о стаде Твоем присно.


Ин, канон самаряныни.


Творение Иосифово. Глас 1.


Песнь 1.


Ирмос: Поразивый Египта, и фараона мучителя погрузивый в мори, люди спасл еси из работы Моисейски поющыя песнь победную: яко прославися.


Погребенный воста, Собою воздвиже род человеческий: да радуется тварь вся, и мыслении днесь облацы да кропят правду яве.


Крест вольный плотию приим, тридневен воскресл еси от мертвых, адова сокровища Живоначальниче Господи истощив, и извед окованныя душы.


Зраком блистающася мvроносицы видевше ангела, страхом бежаша от гроба: Христово же Востание уведевше, и возвестити тщатся учеником.


Покрываяй водами превыспренняя Господи, Вода жизни Сый, самаряныне, просящей Твоея честныя воды, подал еси разумевшей благоутробие Твое.


Слава, Троичен: О Троице, верою Тя чистою славящих, Отче, Сыне и Душе, яко Творец всех спасай, и очищение даруй нам грехов, яко Преблагий.


И ныне, Богородичен: Радуйся, Престоле огненный. Радуйся, Свещниче всезлатый. Радуйся, света Облаче. Радуйся, Палато Слова, и умная Трапезо, Хлеб жизни достойно Христа носившая.


Песнь 3.


Ирмос: Утвердися сердце мое:


Не иже на лице суд судите иудее, учя глаголаше Владыка, егда прииде во святилище, якоже писано есть, преполовившуся законному празднику.


Не иже на лице суд судите иудее: Христос бо прииде, Егоже нарицаху пророцы, от Сиона грядуща, и мiр взывающа.


Аще и словесем не веруте иудее, делом веруйте Владыки: что прельщаетеся, отметающеся Святаго, егоже написа в законе Моисей?


Богородичен: Един от Троицы Сый быв, плоть виделся еси не преложь Господи Существа, ниже опалив Рождшия нетленное чрево, Бог сый весь и Огнь.


Ин.


Ирмос: Утвердися сердце мое в Господе, дающем молитву молящемуся, яко лук сильных изнеможе, и немощствующии препоясашеся силою.


Волею на древо вознеслся еси Слове, и зрящее распадахуся камение, и тварь преклоняшеся вся, и мертвии из гробов, якоже от сна востаху.


С душею Тя пришедша ко аду, Слове, видевше вся душы праведных, от вечных уз отрешахуся, песнословяще яже паче ума силу Твою.


Что чудитеся? Что во гробе вы ищете с мvром жены, Владыку? Воста, и мiр совоздвиже, ангел блистаяйся мvроносицам вещаше.


Жизнь сый Господи, и Источник безсмертия, сел еси при источнице Щедре, и Твоих премудрых вод исполнил еси самаряныню просящую, и поющую Тя.


Слава, Троичен: Един над всеми в Троице Бог поется, Отец и Сын и Божественный Дух, Егоже страхом славят Небеснии чинове, ясно вопиюще: Свят, Свят, Свят еси Господи.


И ныне, Богородичен: Несказанно заченши во утробе Твоей всех Бога, Дево Мати, паче мысли и слова родила еси, пребывши Дева яко прежде Рождества, Богоневесто.


Кондак Преполовению и икос.


Седален самаряныни, глас 4:


Подобен: Вознесыйся:


Да радуется небо, да ликовствует земная, яко Христос от Девы явився яко Человек, избави из тления все человечество Своею смертию: чудесы же возсиявый жене самаряныне воды просящей, подает источник исцелений, яко Един Безсмертен.


Слава, и ныне: глас 4. Подобен:


Премудрости Подателю и Владыко, празднику законному предстал еси, во святилищи сед учил еси, глаголя сице всем: грядите жаждущии, пийте воду, юже Аз ныне подаю, еюже жизни от Бога и пищи насладитеся вси человецы.


Песнь 4.


Ирмос: Пророк Аввакум:


Аще мессии подобает приити, Мессия же Христос есть: беззаконнии, что не веруете Ему? Се прииде, и свидетельствует, яже Той творит: воду вино сотвори, разслабленнаго словом стягну.


Не разумеюще писаний прельщаетеся вси вы, евреи беззаконии: воистинну бо прииде Христос и всех просвети, и в вас показа многая знамения и чудеса, и всуе отрицаетеся Истиннаго Живота.


Едино дело показах вам, и вси уже дивитеся, взываше иудеом Христос. Вы обрезуете и в субботу человека, рече: Мене же что оклеветаете прочее, Воздвигшаго словом разслабленнаго?


Дела сотворих многая, и коего ради дела камением биете Мя, иудеом Христос обличая взываше? Еда зане человека здрава всего словом сотворих? Не судите на лице человецы.


Ин.


Ирмос: Услышах Боже слух Твой, и убояхся, разумех дела Твоя, и ужасохся, Господи: яко Твоего хваления исполнь земля.


Небеса да веселятся, да празднует тварь вся, воста Господь, и явися всем премудрым апостолом Своим.


Пожерта бысть смерте твоя сила, Христу умершу, мертвии яко от чертогов, востанием Сего от гробов изыдоша.


Что рыдаете, о жены? Что с мvры ищете Безсмертнаго? Воста, якоже рече, мvроносицам глагола ангел.


Самаряныни Господи, просившей подал еси воду, ведение державы Твоея: темже во веки не вжаждет воспевающи Тя.


Слава, Троичен: О Троице Пресущная, Отче и Слове, и Божественный Душе, Единосильне, Собезначальне! Спаси нас всех верою воспевающих Тя.


И ныне, Богородичен: Неопалимую купину Тя законоположитель, зряше древле, Даниил же гору святую смотряше, едина Дево Мати Владычице.


Песнь 5.


Ирмос: Господи Боже наш, мир:


Чудесы украсил еси апостолы Твоя, дивесы возвеличил еси ученики, во всем мiре прославив Спасе наш, и дав им Царствие Твое.


Вся просветиша земли концы ученицы, чудесы и ученьми, и различными образы слово проповедавше, Христе Спасе, Царствия Твоего.


Хвалу возсылаем Царствию Твоему, пение же Тебе приносим, нас ради на земли явившемуся, и мiр просветившему, и Адама воззвавшему.


Богородичен: Бысть чрево Твое святая трапеза, имущая Небесный Хлеб: от Негоже всяк ядый не умирает, якоже рече всех Богородительнице, Питатель.


Ин.


Ирмос: Возсияй ми Господи свет повелений Твоих, яко к Тебе дух мой утренюет, и поет Тя: Ты бо еси Бог наш, и к Тебе прибегаю, Царю мира.


Гроб Твой святый достигше уранше мvроносицы, блистающася видеша юношу и ужасошася, Твоему научившеся Востанию Христе.


Смерть умертвися, ад пленися, сущии во узах свободишася Христовым Воскресением, возрадуимся и руками восплещим, празднующе светло.


Апостоли взыграйте, и ангели ликуйте, земнороднии вси возрадуйтеся: Господь воскресе, тля испровержеся, и печаль преста, и ликовствует Адам.


Источник сый Господи Жизни, воду оставления и разумения даровал еси, жене просившей древле самаряныне. Темже воспеваем неиреченныя щедроты Твоя.


Слава: Единицу Триипостасную, Троицу Единосущную, Отца Слова и Духа Святаго, Нераздельна естеством Бога Единаго почитаем, Творца и Господа и Владыку всех.


И ныне, Богородичен: Тя дверь непроходимую, и Село невозделанное, и ковчег манну носящий, и ручку и свещник, и кадильницу невещественнаго угля, именуем Чистая.


Песнь 6.


Ирмос: Яко воды морския:


Вся содержай концы, возшел еси Иисусе, и учил еси во святилищи народы слову истины, празднику преполовившуся, якоже Иоанн вопиет.


Дело Отчее совершил еси, делы уверил еси словеса Твоя, исцеления совершая Спасе и знамения: разслабленнаго исправляя, прокаженныя очищая: и мертвыя воскрешая.


Безначальный Сын начало бысть, прием еже по нам вочеловечися, и посреде праздника учаше, глаголя: притецыте ко источнику приснотекущему, жизнь почерпите.


Богородичен: Деву по Рождестве поем Тя, Деву и Матерь славим, Тебе едину, Чистая Богоневесто Отроковице: из Тебе бо воистинную Бог воплотися, обновив нас.


Ин.


Ирмос: Да не погрузит мене буря водная, ниже пожрет мене глубина: отвержен бо есмь во глубины сердца морскаго зол моих. Тем зову яко Иона: да взыдет от тли зол живот мой к Тебе Боже.


На кресте Тя беззаконнии пригвоздиша, и копием прободоша Христе, и Иосиф благообразный Тя погребе в новом гробе: из него же со славою воскрес, совоскресил еси Спасе, всю тварь поющую державу Твою.


Вереи и врата Владыко, сильно сокрушил еси адовы, и воскресл еси яко Бог, и срет, радуйтеся, рекл еси женам, и сих рещи послал еси учеником: воста Живот, и виден бысть, просвещаяй концы.


Что плачете? Что носите яко смертному жены мvра? Воста Христос, вопияше древле блистаяйся вельми, явлейся юноша, тщы плащаницы оставив: шедше возвестите другом Его Востание.


Струя сый Господи жизни независтная, и бездна милости Блаже, путешествовав седиши близ кладязя клятвеннаго, и самаряныни вопиял еси: даждь ми воду пити, яко да приимеши оставления воды.


Слава, Троичен: Пою Отца Безначальна, и Сына Сопрестольна, и Духа единосущна верно, Едино Существо, и Естество, и славу, и едино Царство Бога всех и Творца, Содержителя всего, со безплотными силами.


И ныне, Богородичен: Деву Едину рождшую, и утробу нетленную соблюдшу, поем Тя Чистая, Престол Господень, и дверь, и гору, и мысленный свещник, чертог всесветлый Божий, и сень славы яве, ковчег же и ручку и трапезу.


Кондак, глас 8:


Подобен: Яко начатки:


Верою пришедшая на кладязь самаряныня, виде Тя премудрости воду, еюже напоившися обильно, царствие Вышее наследова вечно, яко приснославная.


Икос: Чистая таинства услышим, Иоанну нас учащу, в Самарии бывшая: яко жене беседоваше Господь, воду просив, Иже воды в сонмища их собравый, Иже Отцу и Духу сопрестольный: прииде бо ищяй образ Свой, вечно яко Приснославный.


Песнь 7.


Ирмос: Халдейская пещь:


Плотски потрудился еси, Упокоение всех, волею вжадался еси, Источниче чудес воды просил еси, воду жизни Иисусе возвещаяй.


Самаряныни Господи жене беседовал еси, обличая безумие беззаконных евреов: она убо верова Сына Тя быти Божия, сии же отвергошася.


Хлеб ядуще плоти Господни, и кровь приемлюще ребра Владычня, обновлением Духа да жительствуим, живуще благодатию.


Богородичен: Во чреве Твоем вместила еси Невместимое Слово, от Твоих сосец доила еси мiрови Питателя, на объятии носила еси Творца нашего Богородительныце Чистая.


Ин.


Ирмос: Не предаждь нас до конца имене Твоего ради, и не разори завета Твоего, и не отстави милости Твоея от нас, Господи Боже отец наших, препетый во веки.


Со беззаконными Христе щедре волею вменился еси, во время Божественныя страсти: и сия сия видяще колебашеся земля, и камение вседетельным мановением распадашеся Непостижиме, и восташа мертвии иже от века.


С душею сшед во страны преисподния ада, возвел еси мужеством связанныя вся, яже от века смерть прият, горький мучитель, вопиющыя Тебе: Иисусе Боже, слава Твоему страшному смотрению.


С мертвыми что вы ищете Живущаго во веки? Воста, якоже рече: се якоже видите праздны плащаницы, истощен гроб, явлейся глаголаше мvроносицам юноша: скоро шедше рцыте апостолом.


Вода еси жизни, вопияше Христу самаряныня: напой мя убо Слове жаждущую всегда Твоея Божественныя благодати, яко да не ктому, Иисусе Господи, неведения содержуся зноем, но проповедую Твоя величия.


Слава, Троичен: Отца и Сына, и Божественнаго воспеваем Духа, нераздельную Троицу естеством сущую, разделенну лицы, едино Существо, срасленное, безначальное, Творца всех, и Бога: Егоже вси небеснии поют чинове.


И ныне, Богородичен: По Рождестве страшнем, Дева чиста сохранилася еси, Святая Богородице: темже тя вси ангельстии лицы, и человечестии роди вси, немолчными воспевают гласы, Вместилище Чистое Невместимаго.


Песнь 8.


Ирмос: Ангели и небеса:


Приидите видите людие, на престоле славы воспеваемаго, от людей беззаконных хулимаго, и видяще, пойте во пророцех Мессию предреченнаго.


Ты еси воистинну Христос, в мiр сей пришедый, из негоже спасение, и оставление отеческих согрешений, Ты еси воистинну Живот в Тя веровавшим.


Премудрость Божия, преполовившуся празднику, якоже писано есть, во святилищи предста, и учаше: яко воистинну Сей бяше Мессиа Христос, Имже спасение.


Богородичен: Како родила еси, рцы, от Отца безлетно просиявшаго, и со Святым Духом воспеваемаго? Или яко весть Един Благоволивый из Тебе родитися, Богородице.


Ин.


Ирмос: Всяческая Владыко премудростию составил еси, землю же паки утвердил еси, якоже веси, дно, основанием водрузивый на водах безмерных: тем вси вопием воспевающе: балгословите дела Господня непрестанно Господа.


Смерть претерпел еси, Едине Безсмертне волею, ада пленил еси, врата медная стерл еси Царю Небесный, и отъял еси узники от века тамо сущыя, воспевающыя державу Твоея благости.


Вознеслся еси Долготерпеливе волею на древо, и камение распадеся, и солнце угасе, и завеса церковная раздрася, и земля поколебася, и потрепета всепосмеянный ад, и вся узники рзреши.


Явился еси Господи, во тме седящым, Свет сый Незаходимый, и Живот всех. Темже Тя яко виде правденых сонм, взыграся Слове, и возопи: пришел еси вся от уз разрешити, поющыя державу Твою.


Близ сел еси источника, в час Спасе шестый, и самаряныни воду живую подал еси, и разума воды за многое благоутробие. С неюже вси вопием воспевающе: благословите дела Господня непрестанно Господа.


Благословим Отца, и Сына, и Святаго Духа, Господа.


Троичен: Отца Безначальна, Сына Собезначальна поем, и Духа Святаго, Бога Единаго Трое, неслиянна, непресекома, Содетеля всех, единосильную Державу, самовластную, и вопием: благословите дела Господня, непрестанно Господа.


И ныне, Богородичен: Углем очищается Исаиа, предпроведуя мысленнаго Угля, воплощаема Дево из Тебе паче мысли, опаляюща человеков вся вещныя грехи, и обожающа за милосердие естество наше Всенепорочная.


Таже: Хвалим, благословим, покланяемся Господеви:


И катавасия: Честнейшую не стихословится:


Песнь 9.


Ирмос: Чужде матерем:


Празднику преполовляющуся иудейскому, возшел еси Спасе мой, во святилище Твое, и научал еси всех: чудяхуся же иудеи, и откуду Сей весть писмена не научився, глаголаху.


Исцеления дарований Избавитель мой источая, сотворяше чудеса и знамения, прогоня недуги, целя немощствующыя: но иудеи бесновахуся множеством чудес Его.


Плотский иудей по плоти разумеваяй, помышляяй писанная, писанием претыкается, противу падает же паки Духом истины: мы же сие отринувше мудрствуем духовная.


Богородичен: Вместила еси во чреве Твоем Дево Мати, Единаго от Троицы Христа Жизнодавца: егоже поет вся тварь, и трепещут горнии престоли, Того моли Всеблаженная спасти душы наша.


Ин.


Ирмос: Сотвори державу мышцею Своею, низложи бо сильная со престол, и вознесе смиренныя Бог Изралилев, в нихже посети нас Восток с высоты, и направил ны есть на путь мира.


Се виден бысть Живот всех Христос, повешен волею на древе: и сия видящи земля потрясеся, и многа святых восташа яве телеса усопшых, и узохранительница адова поколебася.


Красен из гроба яко Жених от чертога изшел еси, смерти разоривый мучительство Христе, и адовы вереи сокрушивый силою Божественною, и Востания Твоего, светом умным просветивый мiр.


Поставим вси ныне лики духовныя, и да зовем: Господь воскресе, да радуется земля, да веселится небо, облацы да кропят нам правды тучы, празднующыя светло и Христа поющым.


Жизнь живущых, источник благих Господь, богатно источаяй воду учений, вопиет жене: подаждь ми воду пити, яко да подам ти воду, грехов твоих источники изсушающую.


Слава, Троичен: Свет един нераздельно, Трисолнечная Единица, Безначальный Отец, Сын, и Дух, Божество едино, Жизнь и всех Творец. Того воспоим вернии со безплотными, трисвятыми песньми священнословяще.


И ныне, Богородичен: Свету бывши жилище, Чистая, озари зеницы души моея, омраченныя многими козньми врага, и видети сподоби ясно от Тебе возсиявший Свет паче мысли, чистым сердцем.


Екзапостилларий воскресный: Плотию уснув:


Слава, самаряныни:


Подобен: Жены:


В Самарию пришел еси Спасе мой Всесильне, и жене беседовав просил еси воды пити, евреем воды источивый из камене несекомаго, юже к вере совосприял еси, и ныне жизни наслаждается на небесех вечно.


И ныне, Преполовению. Подобен:


Преполовившуся пришел еси празднику Человеколюбче во святилище, и глаголал еси: жажды исполнении ко Мне приидите, и почерпите воду живую и питающую. Еюже пищи, и благодати, жизни же безсмертных насладитеся вси.











